სსიპ - დასაქმების ხელშეწყობის სახელმწიფო სააგენტოს 

როგორც თქვენთვის ცნობილია, „ახალი კორონავირუსით (sars-cov-2) გამოწვეული ინფექციის (covid 19) შედეგად მიყენებული ზიანის შემსუბუქების მიზნობრივი სახელმწიფო პროგრამის დამტკიცების შესახებ" საქართველოს მთავრობის 2020 წლის 04 მაისის №286 დადგენილებით („დადგენილება“) გათვალისწინებულია ახალი კორონავირუსით  (SARS-COV-2) გამოწვეული ინფექციის (COVID-19) შედეგად მიყენებული ზიანის შემსუბუქების მიზნობრივი სახელმწიფო პროგრამა (დადგენილების დანართი N1). ასეთი მიზნობრივი დახმარების მიმღებ პირებს, რიგ შემთხვევებში, წარმოადგენენ სს „საქართველოს ბანკის“ („ბანკი“) მომხმარებლები, რომელთაც ხსენებული დახმარების თანხები ერიცხებათ ბანკში. აქვე გაცნობებთ, რომ ცალკეულ შემთხვევებში მიზნობრივი დახმარების მიმღები პირების ანგარიშებზე  წარმოდგენელია საჯარო სამართლებრივი შეზღუდვა (მაგ. სსიპ შემოსავლების სამსახურის, პროკურატურის ან/და სსიპ სააღსრულებო ბიუროს ინკასო/ყადაღა) ან შესაძლოა მათ ანგარიშებზე საჯარო სამართლებრივი შეზღუდვა გავრცელდეს მომავალში.
„სააღსრულებო წარმოებათა შესახებ" საქართველოს კანონის 45-ე მუხლის პირველი პუნქტის „ვ“ ქვეპუნქტის თანახმად ყადაღას არ ექვემდებარება სახელმწიფოს მიერ გაცემული მიზნობრივი დახმარება. გარდა, ამისა სს „საქართველოს ბანკმა“ აღსრულების ეროვნული ბიუროდან და შემოსავლების სამსახურიდან მიიღო წერილობითი მოთხოვნა, რომელთა მიხედვითაც, ყადაღა/ინკასო არ უნდა გავრცელდეს სახელმწიფოს მიერ გაცემულ მიზნობრივი დახმარების თანხებზე.
მოგეხსენებათ, რომ ბანკის სისტემური მოწყობის ფარგლებში, საინკასო დავალების შესრულება და თანხებზე ყადაღის გავრცელება ხდება ავტომატურად, კლიენტის ანგარიშზე თანხის ჩარიცხვისთანავე. იმისთვის, რომ სახელმწიფოს მიზნობრივი დახმარების მიმღებმა ბანკის მომხმარებლებმა შეუფერხებლად შეძლონ შესაბამისი თანხებით სარგებლობა, ბანკის მიერ შემუშავდა სამუშაო სქემა, რისი შეთანხმებაც გვსურს თქვენთან. შედეგად, გთავაზობთ, ზემოხსენებულ სახელმწიფო დახმარებასთან დაკავშირებით, შემდეგი სქემით ოპერირებას:
1. მომხმარებლის ანგარიშზე სახელმწიფო დახმარების თანხის სახელმწიფო ხაზინიდან გადმორიცხვისას, საგადახდო დოკუმენტში მითითებული იქნება ინფორმაცია, რითაც შესაძლებელი იქნება ავტომატურად დაიდენტიფიცირდეს, რომ აღნიშნული ჩარიცხვის თანხა წარმოადგენს სახელმწიფოს მიზნობრივ დახმარებას (შენიშვნა: საგადახდო დოკუმენტის შესაბამის ველში („დამატებით ინფორმაცია“) უნდა მიეთითოს შემდეგი კოდები: 2702060301 ან 2702060302. აღნიშნული კოდები უნდა მიეთითოს მხოლოდ ამ ტიპის ოპერაციების შესრულებისას და კოდების ცვლილების ან ახალი კოდების დამატების თაობაზე წერილობით უნდა ეცნობოს ბანკს). იდენტიფიცირებული ჩარიცხვის ოპერაციის მიხედვით ავტომატურ რეჟიმში გადამოწმდება ირიცხება თუ არა აღნიშნულ პირის ანგარიშზე ყადაღა/საინკასო დავალება (მათ შორის სხვა შესაბამისი უფლებამოსილი პირის ორგანოს მიერ გაცემული);  
2. ზემოხსენებული თანხები ყველა ბანკის კლიენტის/მომხმარებლის მიმართებით ჩაირიცხება და აღირიცხება ბანკის მომხმარებლებისთვის ბანკის მიერ ინდივიდუალურად გახსნილ (სეგრეგირებულ) ბანკის შიდასაბანკო/სატრანზიტო ანგარიშზე (კლასი 45) („სეგრეგირებული სატრანზიტო ანგარიში“). სეგრეგირებული სატრანზიტო ანგარიში არ წარმოადგენს ბანკის კლიენტის ანგარიშს. სეგრეგირებული სატრანზიტო ანგარიში გამოყენებული იქნება მხოლოდ ისეთი ჩარიცხვის ოპერაციების და თანხების გაცემის შესასრულებლად, რომელიც უკავშირდება სახელმწიფო დახმარებას.
3. სეგრეგირებული სატრანზიტო ანგარიშიდან შესაძლებელი იქნება მხოლოდ ბანკის შესაბამისი კლიენტის/მომხმარებლის მიერ ზემოხსენებული სახელმწიფო დახმარებით გათვალისწინებული თანხის მიღებასთან დაკავშირებული ქმედებები.
4. ზემოხსენებული სქემით  ბანკი, ერთის მხრივ, უზრუნველყოფს კლიენტისთვის აღნიშნული თანხის გაცემას (ხელმისაწვდომობას), რაც არის მოთხოვნილი „საგადახდო სისტემისა და საგადახდო მომსახურების შესახებ“ კანონის 28-ე მუხლის მე-2 პუნქტით, ხოლო, მეორეს მხრივ, უზრუნველყოფს შესაბამისი ნორმატიული აქტების მოთხოვნების შესრულებას და ყადაღა/ინკასოს გავრცელების თავიდან არიდებას, მიუხედავად იმისა კანონმდებლობით გათვალისწინებული რომელი უფლებამოსილი პირი იქნება/არის საინკასო დავალების გამცემი/ყადაღის წარმომდგენი.
5. შემუშავებული სქემის მიხედვით, სეგრეგირებულ სატრანზიტო ანგარიშზე თანხის ჩარიცხვის შედეგად, კლიენტი მიიღებს ავტომატურად სმს შეტყობინებას ბანკში დაფიქსირებულ ფინანსურ ნომერზე და განმარტებას თუ როგორ უნდა მიიღოს/გაანაღდოს აღნიშნული თანხა. სეგრეგირებულ სატრანზიტო ანგარიშზე ჩარიცხული თანხის გამოყენება შესაძლებელი იქნება მხოლოდ ზემოთ მე-3 პუნქტით განსაზღვრული მიზნებისთვის და კლიენტს არ გამოუჩნდება აღნიშნული სეგრეგირებული სატრანზიტო ანგარიში მისთვის ხელმისაწვდომ საბანკო მომსახურების არხებში (ინტერნეტ/მ-ბანკსა და საბანკო ამონაწერში). ბანკის კლიენტის/მომხმარებლის მიერ თანხის მიღება შესაძლებელი იქნება ერთჯერადი ოპერაციის სახით, სრული ოდენობით (არა ნაწილ-ნაწილ), ხოლო თანხის მიღებისას პირი გაივლის ბანკში არსებულ სტანდარტულ იდენტიფიკაცია/ვერიფიკაციის პროცედურებს. 
6. თანხის მიღების ოპერაციის შესრულების შემდგომ მოხდება სეგრეგირებული სატრანზიტო ანგარიშის  დახურვა. 

წინამდებარე წერილი არ ეხება დადგენილებით გათვალისწინებულ „18 წლამდე ბავშვთა ერთჯერადი სოციალური დახმარებით უზრუნველყოფის კომპონენტს“.

